Stækkun Evrópusambandsins á útsöluverði
- breytingar á fjárlögum ESB hafa áhrif á Ísland
„Milljarðar dollara hér og milljarðar dollara þar...fljótlega erum við að tala um alvöru peninga!“, sagði öldungadeildarþingmaðurinn Dirksen í umræðum um fjárlög Bandaríkjanna. Fleiri en öldungardeildarþingmaðurinn eiga erfitt með að fóta sig þegar fjallað er um fjárhæðir í þjóðhagslegu samhengi. Fljótt á litið virðist sem stækkun ESB til austurs kosti stjarnfræðilegar upphæðir en þegar tölurnar eru settar í samhengi við efnahagslíf Evrópu – sem skákar því bandaríska í heildarveltu – kemur í ljós að stækkunin fæst á útsöluverði. Stækkunin og þær breytingar á fjárlögum ESB sem Bretland og fleiri berjast fyrir þessa dagana geta falið í sér nokkurn útgjaldaauka fyrir Ísland en um leið aukin tækifæri í íslensk fyrirtæki og rannsóknarstofnanir.
Engir „alvöru peningar“
Stækkunin til austurs er einn mikilvægasti atburður í sögu Evrópu og gefur loforð um varanlegan stöðugleika í álfunni. Þess vegna hafa menn reiknað með – og sætt sig við – að kostnaður við stækkunina verði mjög mikill. Raunin er önnur. Fyrstu þrjú árin eftir stækkun ESB, 1. maí 2004, ætlar framkvæmdastjórn ESB að verja 40 milljörðum evra til nýju aðildarríkjanna. Á móti kemur að nýju ríkin tíu reiða fram 15 milljarða evra í fjárlög ESB. Mismunurinn er 25 milljarðar evra en vegna margvíslegra erfiðleika í nýju aðildarríkjunum við að uppfylla kröfur ESB um meðferð almannafjár er gert ráð fyrir að nettógreiðslur til nýju ríkjanna verði „aðeins“ 10.5 milljarðar evra í heild fyrstu þrjú árin. 10.5 milljarðar evra hljómar sem há fjárhæð en er minna en einn þúsundasti af landsframleiðslu aðildarríkja ESB! Ef við setjum þá upphæð í samhengi við áætlaða landsframleiðslu Íslands árið 2005 þá nemur fjárhæðin um 95 milljónum íslenskra króna - sem hlýtur að teljast vel sloppið. Til samanburðar þá var beinn kostnaður af sameiningu Þýskalands áætlaður um 600 milljarðar evra á árunum 1990 til 1999. 
Hófsöm fjárlög

Fjárlög Evrópusambandsins (ESB) eru smámunir miðað við þau fjárlög – og fjárlagahalla - sem Dirksen fjallaði um í bandarísku öldungadeildinni. Ástæðan er sú að flestir útgjaldaliðir sem krefjast mikilla fjármuna falla utan verksviðs ESB og eru í höndum aðildaríkjanna sjálfra. Á meðan algengt er að fjárlög ríkisins í Evrópu nemi um 45% af landsframleiðslu geta heildarfjárlög ESB ekki farið fram úr 1.24% af landframleiðslu aðildarríkjanna. Engar heimildir og engin tækifæri eru til framúraksturs. Raunar hefur framkvæmdastjórn ESB, sem fer með peningana, haldið sig um og undir 1%. Helmingur fer til landbúnaðar,  þriðjungi er varið í efnhagslega og félagslegra uppbyggingu á fátækum svæðum og ríflega 7% er nýtt í ýmiskonar áætlanir ESB.
Gömlu og nýu ríkin takast á

ESB setur sér fjárlagaramma til sex ára í senn. Í aðildarsamningum þeirra 10 ríkja sem gengu til liðs við ESB 1. maí á síðasta ári voru ákvæði um að þau nytu ekki til fulls góðs af sjóðum ESB, sérstaklega í landbúnaði, fyrr en eftir að núverandi fjárlágarammi rennur út. Árið 2007 sitja hins vegar öll aðildaríkin við sama borð. Því skiptir miklu hvernig fjárlagaramminn fyrir árin 2007 til 2013 lýtur út. Ef háar fjárhæðir eru eyrnamerktar landbúnaði má gera ráð fyrir að nýju aðildaríkin hagnist mest. Ef miklum peningum er varið til eflingu samkeppnishæfni álfunnar fara hærri fjárhæðir til fyrirtækja og stofnanna í gömlu og ríku aðildarríkjunum. Á sama tíma er tekist á um sérstakan afslátt sem Bretland nýtur í greiðslum til fjárlaga ESB. Allir nema Bretar vill afnema afsláttinn en Bretar virðast ætla að nota hann sem skiptimynt til að fá róttækar breytingar og niðurskurð á landbúnaðarstyrkjum. Þær tillögur um fjárlagaramma nú eru á borðinu gera ráð fyrir því a.m.k. tvöfalt meira fé verði varið til ýmissa áætlana sem er ætlað að styrkja samkeppnishæfni evrópsks efnhagslífs, meðan greiðslur til landbúnaðar dragast saman.
Kostnaður og tækifæri fyrir Ísland
Stækkun ESB og áherslubreyting í fjárlögum sambandsins felur í sér kostnaðarauka fyrir Ísland – en um leið aukin tækifæri. Á þessu ári greiðir Ísland um 400 milljónir í fjárlög ESB vegna þátttöku í ýmiskonar áætlunum. Rammaáætlun ESB um rannsóknir og þróun vegur langþyngst, eða um 75%. Ef framkvæmdastjórn ESB fær vilja sínum framgengt og tvöfaldar þá fjármuni sem fara til rannsóknastarfs munu greiðslur Íslands aukast úr 400 milljónum í 800 milljónir á ári. Að sama skapi aukast möguleikar íslenskra fyrirtækja til að njóta styrkja frá þessum rannsóknaráætlunum, en Íslendingar hafi notið mikillar velgengni í rannsóknarsamstarfinu allt frá upphafi. ESB notaði tækifærið í samningaviðræðunum um stækkun Evrópska efnhagssvæðisins (EES), sem þurfti að semja um vegna stækkunar ESB, til að krefjast margfaldra framlaga frá Íslandi, Noregi og Liechtenstein til fjármögnunar á uppbyggingu í þeim aðildarríkjum ESB sem standa illa í efnhagslegu tilliti. Í heild munu EES EFTA-ríkin þrjú reiða fram allt að 600 milljónir evra til uppbyggingar í 13 ríkjum ESB á fimm ára tímabili frá 1. maí 2004 til 30. apríl 2009 í gegnum Þróunarsjóð EFTA og má gera ráð fyrir að hlutur Íslands verði um 250 milljónir króna á ári. Miðað við upphaflegar kröfur ESB vann Ísland mjög góðan varnarsigur í samningaviðræðunum. Í ljósi reynslunnar er ekki ólíklegt að ESB kalli EFTA-ríkin aftur að samningaborðinu og krefjist enn aukinna fjárframlaga frá EFTA-ríkjunum í tengslum við aðild Rúmeníu og Búlgaríu að ESB 1. janúar 2007 og samhliða stækkun Evrópska efnhagssvæðisins.

